
„Masa ja, ba Ban-tjoan, djangan salempang.“

„Engga, goea djoega tjoema memaen sadja. Be-sok sadja loe pergi sama itoe doekoen Moengkir; boleh djandjiin kasi dia sampe saratoes, doew ratoes keh, kaloe dia engga maoe djoega sampe tiga ratoes keh.“

„Begitoenja si sala ngarti, tapi bagimana sala bisa dapet pergi; apa lagi sekarang ba besar lagi sakit.“

„Ban-tjoan berdiam sampe sakean lama, kamoe-dian laloe ia berkata dengen koenjoeng-koenjoeng:“

„Loe kan masi ada poenja mah?“

„Ada.“

„Loe bilang sadja mah loe ada dapet sakit pajah, habis loe minta permisi boeat tengoki samen-taran; masa engga dikasi si!“

„I ja, begitoe la baek.“

Kamoedian madjikan dan boedjang itoe ngomong-ngomong dalem laen perkara. Ban-tjoan sanantiasa goenaken ia poenja lida boeat bikin Isa djadi samingkin brani sadja berboeat kadjahatan.

Koetika lontjeng mengoetaraken poekoel ampat pagi, kekasihnja Soan-nio itoe lantas berlaloe. Pin-toe blakang lantas dikoentji poelah dengen amat hati-hati, kamoedian Isa berlaga tidoerin lagi, sedeng sekarang sabenarnja ia tida bisa meramken mata dengen senang lantaran berbagi-bagi pikiran dateng mengoelak dalem otaknja.

